
Ir-Repubblika ta’ Malta 
Vs 

Carmelo Camilleri 
 
Il-Qorti, 
 
Rat l-Att tal-Akkuża numru 19 tas-sena 2008 kontra l-
akkużat Carmelo Camilleri, li bih huwa ġie akkużat talli: 
 
1. Wara li l-Avukat Ġenerali ppremetta fl-Ewwel Kap illi 
nhar it-tletin (30)  ta’ Ottubru tas-sena elfejn u sebgħa 
(2007) għall-ħabta tas-siegħa ta’  filgħodu (1:00am), il-
Pulizija ġew infurmati permezz ta’ telefonata  magħmula 
minn persuna b’leħen femminili illi s-sieħeb tagħha kien 
qed  ikisser xi vetturi li kienu pparkjati ġewwa Triq San 
Ġorġ, Ħal-Qormi kif  ukoll kien qed jagħmel xi ħsarat fir-
residenza bl-indirizz 17, Triq San  Ġorġ, Ħal-Qormi li 
kienet ir-residenza tal-persuna illi ċemplet l-għassa,  u fejn 
kien jgħix ukoll l-aggressur.  Ftit sekondi wara daħlet 
telefonata  oħra minn persuna b’leħen maskili li stqarret li 
missieru volontarjament  ipprova jqabbad ir-residenża 

bl-indirizz 17, Triq San Ġorġ, Ħal-Qormi.   Il-persuna li 
kien responsabbli għal dan l-aġir kien l-akkużat Carmelo 
 Camilleri.        
 
Illi mill-investigazzjonijiet li seħħew u mill-fatti jirriżulta li 
kien inqala’ argument bejn l-akkużat u l-konkubina tiegħu 
Mary Rose Chircop peress li din ta’ l-aħħar riedet 
torganizza ‘birthday party’ fil-Klabb tal-Boċċi ġewwa Ħal-
Qormi, iżda ma’ xtaqitx li l-akkużat ikun preżenti. Dakinhar 
ta’ dawn il-festeġġamenti u ċioe fid-disgħa u għoxrin (29) 
ta’ Ottubru tas-sena elfejn u sebgħa (2007), l-akkużat mar 
jixrob ġewwa ż-Żurrieq u sussegwentement hu mar il-
festeġġamenti tal-konkubina tiegħu allavolja din kienet 
qaltlu biex ma’ jmurx.  L-akkużat qagħad   jixrob 
hemmhekk u telaq madwar kwarta qabel ma telqet is-
Sinjorina Chircop.  Meta din ta’ l-aħħar marret lura d-dar 
flimkien ma’ uliedha sabet lill-akkużat jistenniha barra r-
residenza tagħha bl-indirizz 17, Triq San Ġorġ,  Ħal-
Qormi. Inqala’ argument bejniethom u fost atteġament 
mhux xieraq u aggressiv fil-konfront tagħha u kif ukoll fil-
konfront ta’ xi propjeta’ appartenenti lill-ġarha tagħha, l-
akkużat beda jqabbad id-dar ta’ abitazzjoni tal-istess billi 
volontarjament qabbad is-sufan ġewwa din ir-residenza 
bl-użu ta’ suffarina, liema nirien setgħu faċilment infirxu tul 
ir-residenza kollha li kieku ma’ seħħx l-intervent ta’ terzi 
persuni.   
 
 Irriżulta li fil-ħin tal-ħruq kien hemm ulied l-akkużat 
ġewwa din ir- residenza li fortunatament ma’ miet jew 
weġġa’ ħadd minnhom.  Filfatt  kien iben l-akkużat 
stess, Adrian Chircop, li tefa’ n-nirien b’saqajh.  L-
 akkużat iddikjara verbalment fil-preżenza ta’ ibnu 
stess li kien ser  iqabbad id-dar kollha.         
 
 Illi b’għemilu Carmelo Camilleri sar ħati talli 
volontarjament ta n-nar lil  dar, maħżen, ħanut, dar ta’ 
abitazzjoni, bastiment, baċil jew bini ieħor,  għarix, jew 
xi lok ieħor, meta hemm ġew kien hemm persuna fil-waqt 
 tal-ħruq, iżda għalkemm ebda persuna ma tilfet 
ħajjitha, huwa seta’  jobsor li f’dak il-waqt hemm ġew 
kien hemm xi persuna.  

 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli volontarjament ta n-nar lil dar,  maħżen, ħanut, dar ta’ 
abitazzjoni, bastiment, baċil jew bini ieħor,  għarix, jew 
xi lok ieħor, meta’ hemm ġew kien hemm persuna fil-waqt 
 tal-ħruq, iżda għalkemm ebda persuna ma tilfet 
ħajjitha, huwa seta’  jobsor li f’dak il-waqt hemm ġew 
kien hemm xi persuna; talab li  jingħamel skont il-liġi 
kontra l-imsemmi akkużat u illi huwa jiġi  kkundannat 
għall-piena ta’ priġunerija ta’ mhux inqas minn disa’ snin u 
 mhux iktar minn tnax il-sena skont dak li hemm u 
jintqal fl-artikoli  316(a), 20, 23 u 533 tal-Kodiċi Kriminali 
jew għal kull piena oħra li tista’  tkun skont il-liġi 
tingħata għall-ħtija ta’ l-imsemmi akkużat. 
 
2. Wara li l-Avukat Ġenerali ppremetta fit-Tieni Kap illi 
dakinhar tal-inċident mertu tal-ewwel Kap ta’ din l-att tal-
Akkuża u ċioe’ fid-disgħa u għoxrin (29) u fit-tletin (30) ta’ 
Ottubru tas-sena elfejn u sebgħa (2007), preċiżament 
wara li nqala’ l-argument bejn l-akkużat u Mary Rose 
Chircop, l-akkużat apparti minn dak li ġie indikat fl-ewwel 
kap, ħareġ ċilindru tal-gas mir-residenza ta’ Mary Rose 
Chircop bl-indirizz 17, Triq San Ġorġ, Ħal-Qormi, fejn kien 
jgħix ukoll l-akkużat in kwistjoni, u volontarjament faqa’ l-
windscreen ta’ vettura bl-użu tal-istess ċilindru       tal-gas, 
liema vettura kienet ipparkjata viċin ta’ din l-istess 
residenza.  Din  il-vettura kienet tal-għamla Austin Mini 
bin-numru ta’ reġistrazzjoni CAB274, li hija reġistrata fuq 
isem Francis Zammit li jirrisjedi fil-viċinanzi tal-akkużat.   
 
 Illi mill-fatti jirriżulta li meta l-pulizija marru fuq il-
post, sabu lil Carmelo  Camilleri qua akkużat f’nofs it-Triq 
San Ġorġ fejn hu ammetta dak il-ħin  stess mal-pulizija 
li kien għamel il-ħsarat fuq żewġ vetturi sitwati barra 
 fit-triq li waħda minnhom effettivament kienet tal-
għamla Austin Mini  bin-numru ta’ reġistrazzjoni 
CAB274.   
 
 Illi b’għemilu l-imsemmi Carmelo Camilleri sar ħati 
talli volontarjament  ħassar, għamel ħsara jew għarraq 
ħwejjeġ ħaddieħor, mobbli jew  immobbli b’dan li l-

ammont tal-ħsara jiskorri elf mija u erbgħa u sittin  euro 
u disgħa u sittin ċenteżmu (1,164.69).  
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament ħassar, għamel  ħsara jew 
għarraq ħwejjeġ ħaddieħor, mobbli jew immobbli b’dan li l-
 ammont tal-ħsara jiskorri elf mija u erbgħa u sittin 
euro u disgħa u sittin  ċenteżmu (1,164.69); talab li 
jingħamel skont il-Liġi kontra l-imsemmi  akkużat u illi 
huwa jiġi kkundannat għall-piena ta’ priġunerija minn 
 tlettax –il xahar sa erba’ snin skont dak li hemm u 
jintqal fl-artikoli  325(a), 12, 31 u 533 tal-Kodiċi Kriminali 
jew għall kull piena oħra li tista’  skont il-liġi tingħata 
għall-ħtija ta’ l-imsemmi akkużat. 
 
3. Wara li l-Avukat Generali ppremetta fit-Tielet Kap illi 
dakinhar tal- inċident mertu tal-ewwel Kap ta’ din l-att 
tal-Akkuża u ċioe’ fid-disgħa u  għoxrin (29) u fit-tletin 
(30) ta’ Ottubru tas-sena elfejn u sebgħa (2007), 
 preċiżament wara li nqala’ l-argument bejn l-akkużat 
u Mary Rose  Chircop, l-akkużat apparti minn dak li ġie 
indikat fl-ewwel kap, ħareġ il- qasba tas-sajd mir-residenza 
ta’ Mary Rose Chircop bl-indirizz 17, Triq  San Ġorġ, 
Ħal-Qormi, fejn kien jgħix ukoll l-akkużat in kwistjoni, u 
 volontarjament beda jagħti fuq windscreen ta’ 
vettura li kien ipparkjat  viċin ta’ din l-istess residenża, 
liema vettura kienet tal-għamla Tata  Mobile bin-numru 
ta’ reġistrazzjoni AAJ328.  Din il-vettura hija  reġistrata 
fuq isem Donald Camilleri.  Sussegwentement l-istess 
 Carmelo Camilleri reġa daħal fir-residenaa ta’ Mary 
Rose Chircop kif  hawn riferit, ħareġ ċilindru tal-gas u 
volontarjament faqa’ l-windscreen  ta’ din l-istess vettura 
bl’użu tal-istess ċilindru tal-gas.   
 
 Illi meta il-pulizija marru fuq il-post, sabu lil Carmelo 
Camilleri qua  akkużat f’nofs it-Triq San Ġorġ fejn hu 
ammetta dak il-ħin stess mal- pulizija li kien għamel 
il-ħsarat fuq żewġ vetturi sitwati barra fit-triq li  waħda 
minnhom effettivament kienet tal-għamla Tata Mobile bin-
numru  ta’ reġistrazzjoni AAJ328.   

 Illi b’għemilu l-imsemmi Carmelo Camilleri sar ħati 
talli volontarjament  ħassar, għamel ħsara jew għarraq 
ħwejjeġ ħaddieħor, mobbli jew  immobbli b’dan li l-
ammont tal-ħsara ma jiskorrix elf mija u erbgħa u  sittin 
euro u disgħa u sittin ċenteżmu (1,164.69), imma huwa 
iżjed minn  mija u sittax-il euro u sebgħa u erbgħin 
ċenteżmu (116.47).  
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament ħassar, għamel  ħsara jew 
għarraq ħwejjeġ ħaddieħor, mobbli jew immobbli b’dan li l-
 ammont tal-ħsara ma jiskorrix elf mija u erbgħa u 
sittin euro u disgħa u  sittin ċenteżmu (1,164.69), imma 
huwa iżjed minn mija u sittax-il euro u  sebgħa u erbgħin 
ċenteżmu (116.47); talab li jingħamel skont il-Liġi 
 kontra l-imsemmi akkużat u illi huwa jiġi kkundannat 
għall-piena ta’  priġunerija minn ħames xhur sa sena 
skond dak li hemm u jintqal fl- artikoli 325(b), 12, 31 u 
533 tal-Kodiċi Kriminali jew għall kull piena oħra  li 
tista’ skond il-liġi tingħata għall-ħtija ta’ l-imsemmi 
akkużat. 
 
4. Wara li l-Avukat Generali ppremetta fil-Ħames Kap 
illi dakinhar tal- inċident kif indikat fl-ewwel Kap ta’ din l-
Att tal-Akkuża u ċioe’ fid-disgħa  u għoxrin (29) u fit-
tletin (30) ta’ Ottubru tas-sena elfejn u sebgħa (2007), u fl-
istess ċirkostanzi, jirriżulta li fi kliem l-akkużat stess kif 
ukoll  mill-provi ta’ xi uħud mix-xhieda f’dawn il-proċeduri, 
ġie ikkonfermat illi  l-akkużat kien qiegħed 
volontarjment jixrob ġewwa ż-Żurrieq u 
 sussegwentement niżel ġewwa l-Klabb tal-Boċċi 
ġewwa Ħal-Qormi fejn  il-konkubina tiegħu Mary Rose 
Chircop kienet qed tiffesteġġa għeluq  sninha, u 
hemmhekk kompla jixrob volontarjament.  Jirriżulta wkoll li 
 apparti mill-argument li kien inqala’ u li wassal għal 
dak li ġie indikat fil- kapi preċedenti ta’ din l-Att tal-
Akkuża u ċioe’ għaċ-ċirkostanżi li bdew  nhar id-disgħa u 
għoxrin (29) ta’ Ottubru tas-sena elfejn u sebgħa 
 (2007) u li komplew fit-tletin (30) ta’ Ottubru tas-
sena elfejn u sebgħa  (2007), l-atteġament barra mill-
kontroll tal-akkużat kien parzjalment  ikkaġunat mix-

xorb li kien qed jixrob dakinhar.  Kif diġa rajna wkoll, dan 
 l-aġir volontarju da parti tal-akkużat wassal ukoll 
għal dwejjaq kbar  ikkaġunati lil persuni oħra li soffrew 
miċ-ċirkostanzi tal-każ in kwistjoni.        
 
 Illi b’għemilu l-imsemmi Carmelo Camilleri sar ħati 
talli, volontarjament  f’lok pubbliku, kien jinsab f’sakra 
b’mod li ma’ kienx jista jieħu ħsieb  tiegħu innifsu jew waqt 
li kien f’dak l-istat, dejjaq lin-nies jew għamel xi 
 storbju. 
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament f’lok pubbliku,  kien jinsab f’sakra 
b’mod li ma’ kienx jista jieħu ħsieb tiegħu innifsu jew 
 waqt li kien f’dak l-istat, dejjaq lin-nies jew għamel xi 
storbju; talab li  jingħamel skont il-Liġi kontra l-imsemmi 
akkużat u illi huwa jiġi  kkundannat għall-piena ta’ xahrejn 
detenzjoni skond dak li hemm u  jintqal fl-artikolu 
338(ff), 7(2)(a), 12(1) u 533 tal-Kodiċi Kriminali jew  għall 
kull piena oħra li tista’ skont il-liġi tingħata għall-ħtija ta’ l-
 imsemmi akkużat.  
 
5. Wara li l-Avukat Generali ppremetta fis-Sitt Kap illi 
dakinhar tal-inċident kif indikat fil-Kapi preċedenti ta’ din l-
Att tal-Akkuża u fl-istess ċirkostanzi, jirriżulta li minħabba 
l-atteġjament u l-imġiba tal-akkużat u anki in 
konsiderazzjoni tal-fatt li l-ħsarat fuq il-vetturi seħħew fi 
triq pubblika debitament abitat min-nies, l-akkużat 
volontarjament iddisturba l-kwiet u l-paċi  pubblika u 
b’hekk kiser il-bon ordni u l-kwiet  fil-pubbliku b’mod 
ġenerali.        
  
 Illi b’għemilu l-imsemmi Carmelo Camilleri sar ħati 
talli, volontarjament  kiser il-bon ordni jew il-kwiet tal-
pubbliku. 
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament kiser il-bon ordni  jew il-kwiet tal-
pubbliku; talab li jingħamel skond il-Liġi kontra l-
 imsemmi akkużat u illi huwa jiġi kkundannat għall-

piena ta’ xahrejn  detenzjoni skond dak li hemm u jintqal fl-
artikolu 338(dd), 7(2)(a), 12(1)  u 533 tal-Kodiċi 
Kriminali jew għall kull piena oħra li tista’ skond il-liġi 
 tingħata għall-ħtija ta’ l-imsemmi akkużat. 
 
6. Wara li l-Avukat Generali ppremetta fis-Seba` Kap 
illi dakinhar tal- inċident kif indikat fl-ewwel Kap ta’ din l-
Att tal-Akkuża u ċioe’ fid-disgħa  u għoxrin (29) u fit-
tletin (30) ta’ Ottubru tas-sena elfejn u sebgħa (2007), u fl-
istess ċirkostanzi, jirriżulta li d-disturb kkaġunati mill-
 akkużat Carmelo Camilleri seħħew fil-ħinijiet ta’ bejn 
id-disgħa u  għoxrin (29) ta’ Ottubru tas-sena elfejn u 
sebgħa (2007) u l-għada t- tletin (30) ta’ Ottubru tas-
sena elfejn u sebgħa (2007) u ċioe’ fil-ħinijiet  ta’ bil-lejl.  
Tant hu hekk illi r-rapporti li daħħlu l-għassa dwar dak li 
kien  qed iseħħ da parti tal-akkużat daħlu għall-ħabta tas-
siegħa ta’ filgħodu  (1:00am) ta’ nhar it-tletin (30) ta’ 
Ottubru elfejn u sebgħa (2007) u ftit  wara.  Jirriżulta 
wkoll li xi uħud mill-persuni li sfaw vittmi tal-attakki li 
 għamel l-akkużat kontrihom personalment jew 
kontra l-propjeta’  tagħhom kienu  ġew imqajjma mill-
irqad mill-ħsejjes ta’ tifrik li semgħu u  li kienu qedgħin 
jiġu volontarjament ikkaġunati mill-akkużat stess.   
 
 Illi b’għemilu l-imsemmi Carmelo Camilleri sar ħati 
talli, volontarjament  bil-lejl kiser il-mistrieħ tan-nies bi 
ħsejjes jew għajjat. 
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament bil-lejl kiser il- mistrieħ tan-nies bi 
ħsejjes jew għajjat; talab li jingħamel skont il-Liġi 
 kontra l-imsemmi akkużat u illi huwa jiġi kkundannat 
għall-piena ta’  xahrejn detenzjoni skont dak li hemm u 
jintqal fl-artikolu 338(m),  7(2)(a), 12(1) u 533 tal-
Kodiċi Kriminali jew għall kull piena oħra li tista’  skont 
il-liġi tingħata għall-ħtija ta’ l-imsemmi akkużat. 
 
7. Wara li l-Avukat Generali ppremetta fit-Tmien Kap illi 
dakinhar tal-inċident kif indikat fil-kapi preċedenti ta’ din l-
Att tal-Akkuża u fl-istess ċirkostanzi, jirriżulta li filwaqt li 
kien qed jikkaġuna l-ħsarat volontarji hawn fuq indikati, l-

akkużat ħebb kontra diversi persuni li dakinhar tal-
inċidenti ħarġu sabiex jipproteġu l-propjeta’ tagħhom mill-
ħsarat li effettivament kien qed jikkaġuna l-istess Carmelo 
Camilleri, fosthom Mary Grace Zammit u Jane Zammit.  
Filfatt l-akkużat volontarjament żamm ċilindru tal-gass fuq 
ras Mary Grace Zammit u fil-każ ta’ Jane Zammit jirriżulta 
li l-akkużat volontarjament imbuttha u waqqagħha mal-art.   
 
 Illi b’għemilu l-imsemmi Carmelo Camilleri sar ħati 
talli, volontarjament  ħebb kontra persuna sabiex 
jinġurja, idejjaqha jew jagħmel ħsara lil din  il-persuna 
jew lil ħaddieħor, kemm-il darba l-fatt ma jkunx jaqa’ taħt 
xi  disposizzjoni oħra ta’ dan il-Kodiċi. 
 
 Għaldaqstant l-Avukat Ġenerali, fl-isem fuq 
imsemmi, akkuża lill- imsemmi Carmelo Camilleri, ħati 
talli, volontarjament ħebb kontra  persuna sabiex 
jinġurja, idejjaqha jew jagħmel ħsara lil din il-persuna 
 jew lil ħaddieħor, kemm-il darba l-fatt ma jkunx jaqa’ 
taħt xi  disposizzjoni oħra ta’ dan il-Kodiċi; talab li 
jingħamel skond il-Liġi kontra  l-imsemmi akkużat u illi 
huwa jiġi kkundannat għall-piena ta’ xahrejn  detenzjoni 
skond dak li hemm u jintqal fl-artikolu 339(d), 7(2)(a), 
12(1)  u 533 tal-Kodiċi Kriminali jew għall kull piena 
oħra li tista’ skont il-liġi tingħata għall-ħtija ta’ l-imsemmi 
akkużat. 
 
 
Rat l-atti kollha proċesswali, inklużi l-atti tal-kumpilazzjoni. 
 
Rat in-Nota ta’ Carmelo Camilleri li permezz tagħha 
ippreżenta erba’ dokumenti li huma dikjarazzjonijiet 
magħmula minn Donnalise Chircop, Adrian Chircop, Mary 
Rose Chircop li kollha ddikjaraw li m’għandhom ebda 
pretenzjonijiet fil-konfront ta’ Carmelo Camilleri u 
dikjarazzjoni minn Frank Zammit li ddikjara li tħallas a 
saldu minn Carmelo Camilleri tal-ħsarat fuq il-vettura 
tiegħu li kaġunati fit-30 t’Ottubru 2007. 
 
Rat in-Nota tal-Avukat Ġenerali tal-31 t’Ottubru 2011 li 
biha, in vista tal-possibilita’ t’ammissjoni tal-akkuzat fit-
termini tar-rikors konġuntiv tal-31 t’Ottubru 2011, jiddikjara 

li huwa dispost illi f’każ li l-akkużat jammetti r-reat taħt la-
rtikolu 318 tal-Kodiċi Kriminali huwa jaċċetta din l-
ammissjoni bħala alternattiva għall-Ewwel Kap tal-Att tal-
Akkuża filwaqt li jżomm ferm għall-bqija tal-kapi fl-istess 
Att tal-Akkuża. 
 
Rat ir-rikors konġuntiv tal-Avukat Ġenerali u tal-akkużat 
Carmelo Camilleri ippreżentat fis-seduta tal-31 t’Ottubru 
2011 li bih, l-esponenti, filwaqt li jiddikjaraw li qegħdin 
jaqblu fit-termini tal-artikolu 453A(1) tal-Kodiċi Kriminali, 
umilment jitolbu li din l-Onorabbli Qorti li, fl-eventwalita’ li 
jkun hemm ammissjoni da parti tal-akkużat Carmelo 
Camilleri għall-akkuża tal-artikolu 318 li hija għal reat 
kompriż u involut taħt l-artikolu 316 tal-Kodiċi Kriminali kif 
imsemmi fl-Att tal-akkuża u invista tan-Nota ppreżentata 
mill-Avukat Ġenerali konġuntivament ma’ dan ir-rikors, kif 
ukoll ammissjoni għall-bqija tal-kapi l-oħra kif miġjuba 
kontrih fl-istess Att tal-Akkuża, il-piena li għandha tiġi 
inflitta fuqu minn din l-istess Qorti għandha tkun waħda ta’ 
priġunerija ta’ sentejn (2) priġunerija sospiżi għal erba’ (4) 
snin u multa ta’ elfejn u ħames mitt Euro (€2500) u dan 
oltre s-sanzjonijiet u konsegwenzi oħra tassattivi għad-
dikjarazzjoni u sejbien ta’ ħtija ai termini tal-Kapitolu 9 tal-
Liġjiet ta’ Malta 
 
Ir-rapport tal-espert maħtur mill-Qorti 
 
Fliet bir-reqqa r-rapport dettaljat tal-espert forensiku 
mqabbad mill-Qorti l-Professur Alfred J Vella.  L-espert 
daħal fl-irqaqat biex jistabilixxi jekk in-nar setax ikompli.  A 
fol 132 huwa jgħid espressament hekk: 
 
‘L-esponent jinnota illi ma kienx jidher li fuq il-
pultruna in diżamina kien filfatt ġie stabbilit nar li seta’ 
jaħraq lil din il-pultruna.  L-effetti viżibbli ta’ ħsara 
fuqha kienu juru biss li l-materjal tal-cover tagħha 
kien beda jissaħħan u jiskura fil-kulur....Imma kien 
ovvju illi l-materjal tal-cover kien għadu ma skoppjax 
f’nar li seta’ jkompli jippropaga.  Lanqas il-
polyurethane foam li kien espost minħabba fit-tiċrit 
tal-cover ma kien juri effetti tipiċi ta’ ħruq.’      

Hawnhekk l-abbli espert beda janalizza oġġett, oġġett li 
kien jinsab fil-kamra u kkonkluda li dawn kienu jġarrbu xi 
ħsarat u xejn aktar. .......L-espert huwa tal-opinjoni li n-nar 
fuq il-pultruna, bi probabilita’ kbira, kien jibqa’ jaqbad 
limitatament fuq il-pultruna.  
 
U a fol 137 tal-proċess : 
 
‘F’dan il-każ ma kienx ikun hemm ebda riskju li n-nar 
jinfirex biex jinvolvi lir-residenzi adjaċenti mal-fond.’                       
 
Rat illi waqt is-seduta tal-jum 1 ta’ Novembru  2011, l-
akkużat, mistoqsi jekk hux ħati skont l-Att tal-Akkuża, 
wieġeb billi stqarr li hu kien ħati skont l-Att tal-Akkuża bl-
alternattiva kif suġġerita mill-Avukat Ġenerali fin-Nota 
tiegħu tal-31 ta’ Ottubru, 2011, billi stqarr li huwa kien hati 
tar-reat taħt l-artikolu 318 tal-Kodiċi Kriminali skont l-
alternattiva mogħtija mill-Avukat Ġenerali għall-Ewwel 
Kap tal-Akkuża.  
 
Rat illi wara li l-Qorti wissiet lill-akkużat b’mod l-aktar 
solenni fuq il-konsegwenzi legali ta’ din it-tweġiba w tatu 
ftit taż-żmien biex jerga’ lura minnha, kif obbligata li 
tagħmel skont l-artikolu 453 (1) tal-Kap.9 tal-Liġijiet ta’ 
Malta, l-akkużat baqa` jtenni t-tweġiba li hu kien ħati. 
 
Tiddikjara għalhekk lil Carmelo Camilleri ħati talli  
 
1. fit-30 ta’ Ottubru, 2007 ghall-habta tas-1.00 a.m. fi Triq 
San Gorg, Hal-Qormi, volontarjament ta n-nar lil dar, 
maħżen, ħanut, dar ta’ abitazzjoni, bastiment, baċil jew 
bini ieħor, għarix, jew xi lok ieħor, iżda meta fil-waqt ma 
kien hemm ebda persuna hemm ġewwa u dan il-bini, 
għarix jew lok ieħor ikun qiegħed b’mod li ma jistax 
iqabbad ħruq f’bini ieħor, għarix jew lok ieħor, fejn waqt il-
ħruq ikun hemm xi persuna hemm ġewwa u dana skont l-
alternattiva għall-Ewwel Kap tal-akkuża;  
 
2. fid-29 u t-30 ta’ Ottubru, 2007, għall-habta tas-1.00 a.m. 
fi Triq San Gorg, Hal-Qormi,  volontarjament ħassar, 
għamel ħsara jew għarraq ħwejjeġ ħaddieħor, mobbli jew 
immobbli b’dan li l-ammont tal-ħsara jiskorri elf mija u 

erbgħa u sittin euro u disgħa u sittin ċenteżmu (1,164.69) 
u dana skont it-Tieni Kap tal-Att tal-Akkuża. 
 
3. fid-29 u t-30 ta’ Ottubru, 2007, ghall-habta tas-1.00 a.m. 
fi Triq San Gorg, Hal-Qormi, volontarjament ħassar, 
għamel ħsara jew għarraq ħwejjeġ ħaddieħor, mobbli jew 
immobbli b’dan li l-ammont tal-ħsara ma jiskorrix elf mija u 
erbgħa u sittin euro u disgħa u sittin ċenteżmu (1,164.69), 
imma huwa iżjed minn mija u sittax-il euro u sebgħa u 
erbgħin ċenteżmu (116.47), u dana skont it-Tielet Kap tal-
Att tal-Akkuza. 
 
4.  fid-29 u t-30 ta’ Ottubru, 2007, għall-ħabta tas-1.00 
a.m. fi Triq San Ġorġ, Hal-Qormi, volontarjament f’lok 
pubbliku, kien jinsab f’sakra b’mod li ma’ kienx jista’ jieħu 
ħsieb tiegħu innifsu jew waqt li kien f’dak l-istat, dejjaq lin-
nies jew għamel xi storbju, u dana skont il-Ħames Kap tal-
Att tal-Akkuża. 
 
5. fid-29 u t-30 ta’ Ottubru, 2007, għall-ħabta tas-1.00 a.m. 
fi Triq San Ġorġ, Ħal-Qormi, volontarjament kiser il-bon 
ordni jew il-kwiet tal-pubbliku, u dana skont is-Sitt Kap tal-
Att tal-Akkuża. 
 
6. fid-29 u t-30 ta’ Ottubru, 2007, għall-ħabta tas-1.00 a.m. 
fi Triq San Ġorġ, Hal-Qormi, volontarjament bil-lejl kiser il-
 mistrieħ tan-nies bi ħsejjes jew għajjat, u dana skont 
is-Seba` Kap tal-Att tal-Akkuża. 
 
7. fid-29 u t-30 ta’ Ottubru, 2007, għall-ħabta tas-1.00 a.m. 
fi Triq San Ġorġ, Hal-Qormi, volontarjament ħebb kontra 
 persuna sabiex jinġurjha, idejjaqha jew jagħmel 
ħsara lil din il-persuna jew lil ħaddieħor, kemm-il darba l-
fatt ma jkunx jaqa’ taħt xi disposizzjoni oħra ta’ dan il-
Kodiċi, u dana skont it-Tmien Kap tal-Att tal-Akkuza. 
 
Rat il-fedina penali aġġornata tal-ħati esebita mill-
prosekuzzjoni fuq ordni tal-Qorti u eżaminata mid-difiża. 
 
Qieset l-ammissjoni qabel ma ġie iffurmat il-ġuri, li pero’ 
ma tistax tissejjaħ waħda bikrija għaliex la saret mal-
preżentata b’arrest tal-ħati u la saret waqt il-kumpilazzjoni. 

Ikkunsidrat  
 
Il-Qorti kkonsidrat u studjat bir-reqqa r-rapport tal-Perit 
maħtur mill-Qorti li silta minnu tidher hawn fuq b’ittri bold u 
b’mod speċjali dak li qal a fol 137 
 
‘F’dan il-każ ma kienx ikun hemm ebda riskju li n-nar 
jinfirex biex jinvolvi lir-residenzi adjaċenti mal-fond.’                       
 
Wara li ħadet kont taċ-ċirkostanzi l-oħra kollha tal-każ, il-
kondotta tal-ħati, u ċ-ċirkostanzi l-oħra kollha tar-reat, hija 
sodisfatta li l-kombinazzjoni ta’ sanzjonijiet u miżuri 
mitluba huma tali li jkun leġittimu illi hija timponi mas-
sejbien ta’ ħtija għar-reati li dwaru l-ħati ammetta l-ħtija 
tiegħu u peress li ma hemmx raġuni oħra skont il-liġi biex 
din il-Qorti tordna li jitkompla li jsir il-ġuri tal-każ, jidher li 
din il-Qorti għandha tgħaddi biex tagħti s-sentenza lilha 
indikata mill-partijiet. 
 
Din il-Qorti tħoss li f’dan il-każ partikolari għandha 
taderixxa għat-talba konġuntiva magħmula skont l-artikolu 
453A tal-Kodiċi Kriminali u għaldaqstant, wara li rat l-
artikoli, 318, 17, 20, 23,  533, 325(a), 12, 31, 325(b), 
338(ff), 7(2)(a), 12(1), 338(dd), 338(m), 339(d) tal-Kap 9  
tikkundanna lill-ħati, Carmelo Camilleri  għall-piena ta’ 
sentejn priġunerija li għandhom jibqgħu sospiżi għall-erba’ 
snin kif ukoll tikkundannah iħallas multa ta’ elfejn u ħames 
mitt  Euro (€2500) kif ukoll is-somma ta’ mitejn u erbgħa 
Euro u disgħa w ħamsin ċenteżmu (€204.59)  import ta’ l-
ispejjeż peritali a tenur tal-artikolu 533 tal-Kap. 9 tal-
Ligijiet ta’ Malta.    
 
Tordna wkoll li jekk l-ispejjeż tal-perizji ma jitħallsux fi 
żmien ħmistax-il jum mil-lum, jiġu konvertiti f' terminu ta' 
priġunerija skont il-liġi.  Il-Qorti spjegat ukoll x’inhuma l-
effetti tal-artikolu 28A tal-Kap 9 jekk huwa jwettaq xi reat 
matul il-perjodu ta’ erba’ snin li ġejjin. 
 
 
 

< Sentenza Finali > 

